
kamoedian laloe tarik Soan-nio boeat berdoedoek di krosi jang laen.

Lantaran kapoetoesan daja dan lantaran maloe, gadis itoe djadi menoeroet sadja sabagimana adanja orang poenja maoe.

Sasoeda berdiam samantara lamanja, Kek-soen laloe berkata:

„Nona tentoe taoe apa sebab nona dibawa kamari. Entjim tentoe soeda tjerita sampe terang, dari itoe boeat apa nona maloe-maloe dan doesoen-doesoenan begitoe seperti laganja orang jang belon taoe ketemoe manoesia.“

„Orang sama sekali engga kasi taoe lagi sama saia,“ kata Soan-nio sekarang dengen toendoek dan dengen soeara ampir tida kadengeran.

„Itoe engga boleh djadi,“ kata Kek-soen dengen bersenjoem.

„Entjim akalin saia. Dateng-dateng ia bawa kamari, habis lantas tinggal poelang. Saia sama sekali engga taoe satoe apa."

„Kaloe begitoe, soedalah! Tapi sekarang nona toh soeda taoe samoea. Moelahin sekarang, di sini nona poenja roemah. Entjim soeda kawalahan boeat piara sama nona, dari itoe ia soeda kasi nona sama entjek. Kanapa dari tadi nona masi maoe maloe-maloe ? Itoe toh koerang bagoes.“

Moekanja Soan-nio lantas berobah djadi semoe-semoe mera, tatkalah denger Kek-soen kata begitoe.

